
1. Inngangur 

Málbreytingar hafa lengi verið mikilvægt viðfangsefni málfræðinga og 
rannsóknir á þeim hafa bæði fengist við sögulega þróun og samtímalegan 
breytileika tungumála.1 Á síðustu árum hafa félagsmálfræðingar í aukn-
um mæli beint sjónum að breytingum sem verða í máli einstaklinga á lífs-
leiðinni (sjá t.d. Sankoff 2004; Sankoff og Blondeau 2007; Kwon 2014, 
2018; MacKenzie 2017; Sankoff 2018). Í slíkum rannsóknum er sami ein-
staklingur rannsakaður oftar en einu sinni, jafnvel með löngu millibili, en 
þegar einstaklingur breytir máli sínu á lífsleiðinni er talað um tvö ólík 
mynstur, þ.e. aldursbundnar málbreytingar (e. age-grading) og lífsleiðar-
breytingar (e. lifespan change). Aldursbundnar málbreytingar eiga sér stað 
þegar málbeiting tengist ákveðnum aldursskeiðum án þess að um sé að 
ræða sögulega breytingu í málsamfélaginu í heild (Cheshire 2006; Sankoff 
2005; Wagner 2012) eða sérstaka atburði í lífi málhafans en ekki bara af 
því að viðkomandi einfaldlega eldist. Við tölum um málbeitingu, þ.e. það 
sem fólk gerir þegar það talar, til aðgreiningar frá málkunnáttu (e. compe-
tence) en undir málkunnáttu falla reglur sem fólk kann um hvaða setning-
ar eru tækar/ótækar í móðurmáli þess (sjá t.d. Höskuld Þráinsson 1999: 
10). Lífsleiðarbreytingar fela aftur á móti í sér viðbrögð málhafa við breyt-
ingum í umhverfinu. Þannig getur málhafi breytt málbeitingu sinni til 
samræmis við málbreytingu sem á sér stað í samfélaginu eða hafnað henni 
með því að nota frekar eldri málvenju. Þá getur breytt félagslegt umhverfi 
haft áhrif á málbeitingu fólks. 
     Rannsóknir á lífsleiðarbreytingum eru athyglisverðar í ljósi þess að á 
síðustu áratugum hefur það verið nokkuð útbreitt sjónarmið að málkerfið 
taki yfirleitt ekki miklum breytingum eftir að markaldri í máltöku er náð, 
a.m.k. ekki hvað varðar eiginlega málkunnáttu (Lenneberg 1967). Mál -

kunn áttufræðin greinir þó á milli málkunnáttu, þ.e. þess málkerfis sem 
býr innra með einstaklingnum, og málbeitingar, sem er birtingarmynd 
mál kerfisins, og í ljósi þessarar aðgreiningar má ætla að ólík lögmál gildi 
um hvort um sig. Því er mikilvægt að efla skilning á því hvað getur breyst 
í máli einstaklinga eftir að máltökuskeiði er lokið og hvert eðli slíkra 
breytinga er. 
     Flestar fyrri rannsóknir á lífsleiðarbreytingum hafa heldur takmark -
aða tímaupplausn eins og nánar verður rakið hér á eftir. Með tímaupp-
lausn er átt við fjölda aflestra sem rannsóknin byggir á en tíðkast hefur að 
rannsóknir byggi á aðeins tveimur til þremur tímabilum í lífi einstaklings-
ins. Með aflestri er hér átt við að gögn frá stuttu tímabili, t.d. einu viðtali 
eða máldæmum frá einu almanaksári, eru notuð til að meta líkindi á notk-
un tilbrigða í máli á þeim tímapunkti. Í þessari grein verða færð rök fyrir 
því að há tímaupplausn sé mikilvæg í rannsóknum á lífsleiðarbreytingum 
vegna sveiflukennds eðlis slíkra breytinga. Til að sýna fram á þetta verður 
greint frá rannsókn á notkun stílfærslu í þingræðum Steingríms J. Sigfús -
sonar í gegnum mestallan stjórnmálaferil hans, frá árinu 1983 til ársins 
2019.2 Niðurstöður rannsóknarinnar sýna skýra mynd af breyttri málbeit-
ingu frá ári til árs og þessar breytingar verða settar í samhengi við stjórn-
málaferil Steingríms. 
     Stílfærsla (e. Stylistic Fronting) er valfrjáls færsla orðs eða setningar -
liðar fremst í setningu með frumlagseyðu, þ.e. setningu með ekkert sýni-
legt frumlag (Maling 1980; Höskuldur Þráinsson 2005:579–582, 2007: 
352–357; sjá einnig umfjöllun í kafla 3). 

(1) a.  Allar ákvarðanir sem ___ voru teknar eru réttlætanlegar. 
     b.  Allar ákvarðanir sem teknar voru ___ eru réttlætanlegar.  

Dæmi (1a) sýnir setningu án stílfærslu og í (1b) er samsvarandi setning 
sýnd með stílfærslu. Þarna er um að ræða tilvísunarsetningu með frum-
lagseyðu, þ.e. allar ákvarðanir samsvara ósögðu frumlagi í aukasetning-
unni. Eins og nafnið gefur til kynna hefur stílfærsla ákveðinn stílblæ á sér 
og því er notkun stílfærslu tengd formlegu málsniði í íslensku. Formlegt 
málsnið er m.a. tengt aðstæðum þar sem fólk er sérstaklega meðvitað um 
málnotkun sína (Labov 1972) og er þá líklegra til að nota máltilbrigði sem 
njóta virðingar en ella. Sökum þessarar tengingar stílfærslu við formlegt 
málsnið má telja notkun hennar til eins konar viðleitni málhafa til að gera 

mál sitt formlegra. Þó að formlegt málsnið sé tengt meðvitaðri málnotkun 
þýðir það ekki að málhafar séu endilega meðvitaðir um val einstakra mál-
tilbrigða eins og stílfærslu. Eins og nánar verður rakið í greininni má 
greina tengsl milli félagslegrar stöðu málhafa og notkunar á formlegu máli. 
     Í þessari rannsókn skoðum við tilvísunarsetningar með frumlagseyðu 
í ræðum Steingríms og reiknum hlutfallslega notkun stílfærslu á hverju 
almanaksári í setningum þar sem hún er möguleg. Hlutfallið er reiknað 
þannig að fjölda dæma um stílfærslu er deilt með samanlögðum fjölda sömu 
dæma og sambærilegra dæma þar sem stílfærsla var möguleg en henni var 
ekki beitt. Þetta hlutfall er mælikvarði á líkurnar á að Stein grímur noti 
stílfærslu í formgerðinni sem er til athugunar. Í þeim gögnum sem við 
skoðum kemur fram töluvert há tíðni stílfærslu á fyrstu árum Steingríms 
á Alþingi sem fer svo lækkandi þegar líða tekur á stjórnmálaferil hans. 
Tíðni stílfærslu fer aftur á móti hækkandi að nýju í kringum efnahags-
hrunið árið 2008 og eykst samhliða því sem Steingrímur kemst í meiri 
ábyrgðarstöðu. Aftur má greina tengsl stílfærslu við ábyrgðarhlutverk árið 
2013 þegar tíðni stílfærslu hrynur samhliða því sem Steingrímur lætur af 
embætti ráðherra og hættir sem formaður Vinstri grænna. 
     Efnisskipan greinarinnar er eftirfarandi: Í öðrum kafla verður gerð 
grein fyrir fræðilegum bakgrunni með áherslu á breytingar í málnotkun á 
lífsleið einstaklinga. Í þriðja kafla er fjallað um stílfærslu og félagslegt 
gildi hennar. Í fjórða kafla er gerð grein fyrir aðferðafræði rannsóknarinn-
ar og í fimmta kafla er stílfærsla í þingræðum Steingríms J. Sigfússonar 
greind með því að tvinna saman megindlegar og eigindlegar aðferðir. Helstu 
niðurstöður eru svo teknar saman í sjötta kafla. 
 

2. Fræðilegur bakgrunnur  

Í þessum kafla verður rannsóknin sett í samhengi við aðrar rannsóknir á 
lífsleiðarbreytingum  ásamt því að mikilvæg hugtök verða skýrð. Í ein-
hverjum tilvikum má vera að notkun hugtaka sé frábrugðin notkun ann-
arra á sömu hugtökum, enda er hugtakanotkun í umfjöllun um lífsleiðar-
breytingar enn svolítið á reiki í fræðunum. Þessum kafla er ætlað að auð -
velda skilning lesenda á okkar nálgun og hugtakanotkun í þeirri umfjöll-
un sem á eftir kemur. 
     Rannsóknir á breytingum sem verða í máli fólks á lífsleiðinni eru til-
tölulega ungt svið innan félagsmálfræði. Til að auka skilning á slíkum 
breytingum getur verið fróðlegt að bera þær saman við annars konar mál-
breytingar og rýna í það að hvaða leyti lífsleiðarbreytingar tengjast mál-

breytingum í samfélaginu og að hvaða leyti þær hafa sérstaka og ólíka eigin -
leika. Þá getur slíkur samanburður jafnframt veitt ákveðna innsýn í eðli 
lífsleiðarbreytinga. Málbreytingar sem verða á milli kynslóða er hið hefð -
bundna viðfangsefni rannsókna innan sögulegrar setningafræði og raunar 
sögulegrar málfræði almennt. Þótt slíkar breytingar snúi fremur að mál -
samfélögum en einstaklingum og lífshlaupi þeirra veitir sterk tilhneiging 
þeirra til regluleika gagnlegan samanburð við rannsókn okkar. Hraði slíkra 
málbreytinga er mismikill og oft tekur margar kynslóðir fyrir málbreyt-
ingu að ganga yfir. Samt sem áður virðist sem þær hafi svo sterka tilhneig-
ingu til að vera reglulegar að oftar en ekki verður úr eins konar S-laga 
kúrfa sem minnir á hliðstæðar kúrfur í þróunarlíffræði. Það er til marks um 
regluleika ef frávik frá einföldu stærðfræðilegu líkani af S-kúrfu eru lítil. 
     Hugtakið S-kúrfa (sjá Kroch 1989) er oft notað til að lýsa því hvernig 
málbreytingar ganga fyrir sig. Það vísar til þess þegar tvö tilbrigði takast á 
og hið nýja sigrar að lokum. Breytingarnar fara hægt af stað þar sem stöku 
dæmi um nýja tilbrigðið koma fyrir en fjöldi dæma um nýjungina helst til-
tölulega stöðugur í nokkurn tíma. Á einhverjum tímapunkti tekur breyt-
ingin kipp og dæmum um nýjungina fjölgar hratt og að lokum hægist 
aftur á henni. Á þessu stigi er málbreytingin að mestu leyti gengin yfir og 
dæmum um eldra tilbrigðið fækkar smám saman. Mynstur S-kúrfu er svo 
algengt að oft er gert ráð fyrir því í umfjöllun um málbreytingar milli 
kynslóða nema sérstök ástæða þyki til að ætla annað. Því er ljóst að hug-
takið S-kúrfa hefur talsvert gildi innan fræðanna. Eðli lífsleiðarbreytinga 
er þó stundum flóknara en stærðfræðilega reglulegar breytingar og ástæða 
þess að við fjöllum um S-kúrfur er að undirstrika hversu ólíkt mynstur 
lífsleiðarbreytingar sýna. Þannig er síður en svo hægt að reikna með ein-
hverri tiltekinni lögun þegar fjallað er um lífsleiðarbreytingar einstaklinga 
vegna þess að ýmsir ytri þættir, s.s. atburðir í lífi þeirra, geta haft veruleg 
áhrif á það hvernig slíkar breytingar þróast. Í öðrum tilvikum eru vís-
bendingar um að fjöldi einstaklinga í málsamfélagi breyti málnotkun sinni 
á svipaðan hátt sem er vísbending um að stundum geti breytingar á lífs-
leiðinni verið býsna reglulegar, sjá t.d. Sankoff og Blondeau (2007), en 
tímaupplausn fyrri rannsókna er þó að jafnaði ekki nógu há til að hægt sé 
að sjá empiríska S-kúrfu. 
     Til að taka dæmi um hvernig S-kúrfa kemur við sögu í málfræðilegri 
umfjöllun má vísa til umfjöllunar Antons Karls Ingasonar o.fl. (2013) um 
nýju þolmyndina í íslensku þar sem S-kúrfa er beinlínis útkoman úr 
reikningsdæmi til að spá fyrir um þróun málbreytingarinnar. Á mynd 1 
má sjá áætlað hlutfall nýrrar þolmyndar hjá þeim sem fara í gegnum sína 

máltöku í fyrstu, annarri, þriðju og fjórðu kynslóð samkvæmt þessum 
útreikningum en miðað er við að breytingin hefjist (kynslóð 0) um 1950 
þegar elstu dæmin sem Sigríður Sigurjónsdóttir og Maling (2001) fjalla 
um koma fram3 og ljúki um 2050 þegar líkanið spáir að hlutur hefðbund-
innar þolmyndar fari undir eitt prósent í máltöku barna. Til einföldunar 
var aðeins miðað við að kynslóðir fæðist á 25 ára fresti en þetta hefur ekki 
mikil áhrif á niðurstöðuna þó að útreikningarnir verði mun einfaldari 
fyrir vikið, þ.e. miðað við útreikninga sem gera ráð fyrir skörun kynslóða 
á samfelldum tímaás. Einnig byggist útreikningurinn á að engin afdrátt-
arlaus sérhæfing þessara tveggja formgerða komi upp á tímabilinu. Stíl -
færsla hefur ekki afdráttarlausa sérhæfingu vegna þess að hún einskorðast 
ekki við tiltekið málsnið þó að hún komi oftar fyrir í formlegu máli en 
óformlegu. Málsnið er þannig eins konar óháð breyta sem hefur aflíðandi 
(e. gradual) áhrif á líkurnar á að stílfærsla sé notuð. 

Mynd 1: Útreikningar Antons Karls Ingasonar, Yang og Legate (2013) á út -
breiðslu nýrrar þolmyndar frá kynslóð til kynslóðar 1950–2050. 
 
Breytingar sem verða í máli einstaklinga á lífsleiðinni virðast stundum kerfis -
bundnar og aflíðandi og þá kemur fram svipað mynstur og sýnt er á mynd 1. 

Eins og sýnt verður fram á í þessari grein er eðli slíkra breytinga þó mun 
flóknara — en mikilvægt er að skilgreina nokkur hugtök áður en það verð -
ur gert. Við notum hugtökin aldursbinding (e. age-grading) (Cheshire 2006; 
Sankoff 2005; Wagner 2012; Höskuldur Þráinsson o.fl. 2013) og sam-
félagsbundin lífsleiðarbreyting (e. community-specific lifespan change) til að 
greina milli lífsleiðarbreytinga sem eiga það sameiginlegt að tengjast sam-
félaginu á kerfisbundinn hátt en það sem greinir á milli þessara breytinga 
er að samfélagið er ýmist stöðugt eða á hreyfingu. Ef samfélagið er stöð -
ugt helst notkun tilbrigðanna svipuð milli kynslóða en ef samfélagið er á 
hreyfingu breytist tíðni tilbrigðanna frá einni kynslóð til annarar. Þá not -
um við hugtakið einstaklingsbundin lífsleiðarbreyting (e. individual-specific 
lifespan change) yfir lífsleiðarbreytingar sem tengjast ekki málnotkun í sam-
félaginu á kerfisbundinn hátt en stýrast fremur af ýmsum við burð  um í lífi 
einstaklingsins. 

(2) a.  Aldursbinding: Málnotkun sem er tengd tilteknum aldurshópum  
         án þess að málnotkunin í samfélaginu í heild sé að breytast. Aldurs - 
         bundin málfarsatriði eldast oft af fólki en endurtaka sig með nýrri  
         kynslóð.  
         Dæmi: Notkun á slangri er oft aldursbundin (sjá t.d. Mörð Árnason 
         o.fl. 1982). 
         Lögun: Fremur regluleg og fyrirsegjanleg. 
     b.  Samfélagsbundin lífsleiðarbreyting: Hópar málhafa innan tiltekins 
         samfélags breyta málnotkun sinni á kerfisbundinn hátt með tilliti til 
         yfirstandandi breytingar í samfélaginu.  
         Dæmi: Hópar málhafa hafa á kerfisbundinn hátt breytt notkun sinni
         á /r/ í Montréal-frönsku (Sankoff og Blondeau 2007). 
            Lögun: Fremur regluleg breyting sem fer ýmist í sömu eða gagn - 
         stæða átt við breytingarnar í samfélaginu. 
     c.  Einstaklingsbundin lífsleiðarbreyting: Einstakir málhafar breyta 
         málnotkun sinni, jafnvel mjög snögglega, vegna atburða í lífi þeirra. 
         Til að skýra slíkar breytingar þarf nákvæmar rannsóknir sem nýta  
         sér bæði megindlegar og eigindlegar rannsóknaraðferðir.  
         Dæmi: Þetta getur t.d. tengst ábyrgð í starfi sem breytist skyndilega 
         eins og við fjöllum um í þessari grein. 
            Lögun: Sveiflukennd og ófyrirsegjanleg. 

Þær tegundir málbreytinga sem taldar eru upp í (2a–c) eiga það sameig-
inlegt að þær verða allar í máli einstaklinga á lífsleið þeirra. Með lögun er 
átt við hvernig ferillinn er í laginu sem lýsir hlutfallslegri notkun máltil-

brigða (y-ás) á ákveðnu tímabili (x-ás), þ.e.a.s. þegar niðurstöðurnar eru 
birtar sem graf. Breytingarnar eru hins vegar frábrugðnar hver annarri 
að því leyti að þær eiga sér ýmist stað í samfélagi sem er stöðugt eða á 
hreyfi ngu og þá eru þær ýmist samfélagsbundnar eða einstaklingsbundn-
ar. Meginboðskapur þessarar greinar er að rannsóknir á einstaklingsbundn -
um lífsleiðarbreytingum, eins og þær eru skilgreindar í (2c), krefjast hárrar 
tímaupplausnar sem gefur skýra mynd af þróun breytinganna frá ári til 
árs. Með tímaupplausn er átt við hversu oft sami málhafi er rannsakaður 
á mismunandi tímabilum en ófullnægjandi tímaupplausn getur orðið til 
þess að mikilvægar upplýsingar glatist og niðurstöður skekkist. 
     Til að útskýra þetta betur er fróðlegt að skoða rannsókn Sankoff og 
Wagner (2006) á notkun samsettrar framtíðar í frönsku sem töluð er í 
Mon tréal í Kanada. Rannsóknin, sem er mikilvægt brautryðjendaverk á 
sviði rannsókna sem gerðar hafa verið á setningafræðilegum breytingum 
á lífsleið einstaklinga, leiðir í ljós að þeir einstaklingar sem voru til athug-
unar breyttu málnotkun sinni með kerfisbundnum hætti í takt við yfir-
standandi málbreytingu í samfélaginu. Þar sem einstaklingarnir breyttu 
málnotkun sinni með keimlíkum hætti er ljóst að breytingin á notkun sam -
settrar framtíðar í Montréal er dæmi um lífsleiðarbreytingu sem er sam -
félagsbundin. Rannsókn Sankoff og Wagner byggir þó á heldur takmark -
aðri tímaupplausn þar sem hver málhafi var aðeins rannsakaður tvisvar 
sinnum, árin 1971 og 1984. Hærri tímaupplausn, sem og ítarlegri eigind-
legar upplýsingar, hefðu gefið skýrari mynd af breytingunni. Í töflu 1 á 
næstu síðu er listi yfir ýmsar aðrar rannsóknir á lífsleiðarbreytingum og 
taflan setur umfjöllun okkar um tímaupplausn í víðara samhengi. 

Eins og sjá má í töflu 1 er algengt að rannsóknir á lífsleiðarbreytingum 
séu byggðar á aðeins tveimur tímabilum í lífi einstaklingsins. Í flestum til-
fellum eru gögnin frá tveimur aðskildum ártölum en í einhverjum tilfell-
um er nokkrum ártölum steypt saman í eitt sem síðan er borið saman við 
annað tímabil. Rannsókn MacKenzie (2017) á lífsleiðarbreytingum í máli 
David Attenborough er dæmi um hið síðarnefnda en í þeirri rannsókn, 
sem er byggð á greiningu á máli Attenboroughs í fjórum heimildarmynd-
um, sameinar MacKenzie þrjár elstu heimildarmyndirnar í eitt tímabil 
sem hún notar sem samanburð við nýlega heimildarmynd eftir Atten -
borough.4 Rannsókn Sankoff (2004) sker sig að vissu leyti frá hinum 
rann sóknunum í töflu 1 hvað tímaupplausn varðar en í þeirri rannsókn var

4  Þess má geta að í nýrri grein sem ekki er komin út fjallar MacKenzie (væntanlegt) 
um Attenborough á nýjan leik en í hærri tímaupplausn.



Höfundar                                Rannsókn                               Tímaupplausn 
                                                                                                 (fjöldi aflestra) 

Sankoff og Blondeau              Language change across        2 (/3) 
(2007)                                       the lifespan. /r/ in 
                                                Montréal French. 

Douglas-Cowie (1978)           Linguistic code-switching      2 
                                                in a Northern-Irish village 

Kwon (2014)                            Vowel change across             2 
                                                Noam Chomsky’s  
                                                lifespan 

Sankoff og Wagner                Age grading in retrograde 
(2006)                                       movement. The inflected 
                                                future in Montréal-French.    2 

MacKenzie (2017)                   Frequency effects over the    2 
                                                lifespan: A case study of 
                                                Attenborough’s r’s 

Rickford og Price (2013)        Girlz II Women: Age-           2 
                                                grading, language change 
                                                and stylistic variation 

Harrington (2006)                   An acoustic analysis of          2 
                                                ‘happy-tensing’ in the 
                                                Queen’s Christmas 
                                                broadcasts 

Sankoff (2004)                         Adolecents, young adults      5 
                                                and the critical period: 
                                                two case studies from 
                                                ‘Seven Up’ 

Arnaud (1998)                         The development of the        5–11 
                                                progressive in 19th century 
                                                English: A quantitative 
                                                survey 
 
Tafla 1: Tímaupplausn í ýmsum rannsóknum á lífsleiðarbreytingum. 
 
sami málhafi rannsakaður fimm sinnum með sjö ára millibili. Rann sókn 
Sankoff er því óvenju nákvæm að því leyti að hún byggir á hærri tímaupp-
lausn en flestar aðrar rannsóknir á lífsleiðarbreytingum en samt sem áður 

er ekki hægt að sjá hvernig breytingin þróaðist frá ári til árs vegna þess að 
sjö ár liðu á milli þess sem hver málhafi var kannaður. Þá má einnig nefna 
að rannsóknir MacKenzie og Sankoff, ásamt nokkrum öðrum í töflu 1, 
fjalla um hljóðfræðileg tilbrigði og leiða þar af leiðandi ekki í ljós hvernig 
setningafræðileg tilbrigði þróast í máli einstaklinga á lífsleiðinni. Í þessu 
samhengi er vert að nefna að samkvæmt Labov og Harris (1986) er ólík-
legra að félagsleg áhrif á breytileika tungumála beinist að óhlutstæðum (e. 
abstract) þáttum tungumálsins, eins og t.d. setningafræði, en að þeim sem 
eru hlutstæðir (e. concrete), t.d. einstökum orð um og hljóðum. Að þeirra 
mati er auðveldara að tengja félagslega merkingu við hlutstæða þætti en 
óhlutstæða en félagsleg merking getur gegnt mikilvægu hlutverki við að 
knýja áfram málbreytingar. Heildar mynd af eðli lífsleiðarbreytinga verð -
ur því að taka setningafræðilegar breytur með í reikninginn. Setninga -
fræðilegar breytur eru væntanlega mishlutstæðar en að jafnaði má búast 
við að setningafræðileg fyrirbæri séu nær óhlut stæða endanum á slíkum 
skala. 
     Rannsókn Arnaud (1998) er að vissu leyti lík rannsókn okkar en þar 
er fylgst með þróun sagnasambanda sem innihalda einhverja mynd af be + 
lýsingarhátt nútíðar í 19. aldar ensku. Rannsóknin grundvallast á bréfa safni 
sem inniheldur fjölda bréfa eftir sömu bréfritara og er því byggð á nokkuð 
umfangsmiklum gögnum frá sömu einstaklingum. Þá notar Arnaud svipaða 
aðferð og við gerum í þessari rannsókn en hann leitast við að túlka breyt-
ingarnar út frá tilteknum atburðum í lífi einstaklinganna. Arnaud byggir 
rannsókn sína hins vegar eingöngu á skriflegum textum og þá eru megind- 
legar niðurstöður rannsóknarinnar byggðar á gróflega áætluðum dæma-
fjölda í tilteknu textamagni frekar en breytu með vel skilgreint tilbrigða -
svið (e. envelope of variation; sjá umfjöllun í kafla 3 um tilbrigðasvið breytu). 
Notuð var sú aðferð að telja dæmi sem koma fyrir í ákveðnum fjölda lesmáls-
orða. Þá má einnig nefna að þrátt fyrir að rannsókn Arnauds byggi á 
fremur hárri tímaupplausn er ekki um samfelld tímabil að ræða og því er 
ekki hægt að fylgjast með einstaklingsbundinni þróun frá ári til árs, sem 
leiðir okkur aftur að mikilvægi samfelldra tímabila í rannsóknum á lífs-
leiðarbreytingum. 
     Í íslensku samhengi má nefna könnun Guðvarðar Más Gunn laugs -
sonar (1983, 1984) á þróun hljóðfræðilegra tilbrigða í máli brottfluttra ein-
staklinga úr Vestur-Skaftafellssýslu þar sem hann leitaðist við að svara því 
hvort búseta hefði áhrif á málfar fullorðins fólks. Könnun Guðvarðar var 
unnin innan Rannsóknar á íslensku nútímamáli (RÍN) (sjá t.d. Höskuld 
Þráinsson og Kristján Árnason 1992 og Kristján Árnason og Höskuld 

Þráinsson 2003). Hún var að hluta til byggð á eldri rannsókn Björns Guð -
finnssonar (1964:134–143) og vinnur því úr tveimur aflestrum, rannsókn 
Björns annars vegar og RÍN hins vegar. Þá kannaði Margrét Lára Hösk -
ulds dóttir (2013) þróun nokkurra mállýskueinkenna norðlensku og hvort 
búferlaflutningar hefðu áhrif á breytingar mállýskueinkennanna. Rann -
sókn Margrétar Láru var unnin innan rannsóknarinnar Málbreyt ingar í 
rauntíma í íslensku hljóðkerfi og setningagerð (RAUN) (sjá t.d. Hösk uld 
Þráinsson, Ástu Svavarsdóttur o.fl. 2013:64–66) og var byggð á gögnum 
yfir 77 einstaklinga á Norðausturlandi sem höfðu einnig tekið þátt í rann-
sókn Björns Guðfinnssonar á fimmta áratug síðustu aldar. Rannsókn Mar- 
grétar Láru er því byggð á tveimur aflestrum, rannsókn Björns annars 
vegar og RAUN hins vegar. Í Tilbrigðaverkefninu svokallaða (Hösk uldur 
Þráinsson, Ásgrímur Angantýsson og Einar Freyr Sigurðsson 2013) og 
RAUN rannsakaði Sigríður Sigurjónsdóttir nýju þolmyndina í máli fólks 
sem hafði tekið þátt í rannsókn Sigríðar og Maling (2001) um tíu árum 
áður. Þannig byggir rann sókn Sigríðar Sigur jónsdóttur (2017) á tveimur 
aflestrum. Þá má loks benda á doktorsritgerð Margrétar Guðmunds -
dóttur (2022) þar sem Margrét kannaði m.a. þróun landshluta bundinna 
mállýskna í íslensku máli. Í rannsókninni bar Margrét saman niðurstöður 
þátttakenda sem tóku þátt í rannsókn Björns Guðfinnsson ar, RÍN og 
RAUN og því fer fjöldi aflestra hæst upp í þrjá í rannsókn hennar. 
 

3. Stílfærsla og tilbrigðasvið hennar 

Stílfærsla er valfrjáls færsla orðs eða setningarliðar fremst í setningu með 
frumlagseyðu (e. subject gap). Með frumlagseyðu er átt við að frumlag sé 
ekki til staðar í djúpgerð (eða áður en svona færslur verka) en frumlags -
eyða er forsenda þess að hægt sé að beita stílfærslu (Eiríkur Rögnvalds -
son 1980:53, sjá nánari umfjöllun um stílfærslu hjá Maling 1980, Holm -
berg 2000, Höskuldi Þráinssyni 2007, Franco 2009, Wood 2011 og Antoni 
Karli Ingasyni og Wood 2017).  

(3) a.  Allar ákvarðanir sem ___ voru teknar eru réttlætanlegar. 
     b.  Allar ákvarðanir sem teknar voru ___ eru réttlætanlegar. 

Í dæmum (3a–b; endurtekning á 1) er samsvarandi setning sýnd án stíl-
færslu annars vegar (3a) og með stílfærslu hins vegar (3b), en eyðan í (3b) 
og í eftirfarandi dæmum táknar upprunalegt pláss stílfærða orðsins. Stíl -
færsla hefur þann sérstaka eiginleika að verka bæði á stök orð (aðalsagnir 
í fallhætti og agnir) sem og heila liði (t.d. nafnliði, atviksliði og forsetn-

ingarliði). Að þessu leyti er stílfærsla óvenjuleg af því að flestar færslur 
verka ýmist á heila liði (t.d. kjarnafærsla og spurnarfærsla) eða á stök orð 
(t.d. sagnfærsla í beygingarhaus) (Höskuldur Þráinsson 2005:579–580, 
582–583). 

(4) a.  Hann greindi frá því [sem fram hafði komið ___]. 
     b.  Hún skorast ekki undan [ef til hennar verður leitað___]. 

Í dæmi (4a) er stílfærslu beitt á stakt orð (ögn) og í dæmi (2b) er stílfærslu 
beitt á heilan lið (forsetningarlið). Eins og greint hefur verið frá er frum-
lagseyða forsenda þess að hægt sé að beita stílfærslu og því eru setningar 
eins og (5b–d), með sýnilegu frumlagi, ótækar (Maling 1980:188–190). 

(5) a.  Aníta keypti kjúklinginn [sem eldaður var ___ í gær]. 
     b.  *Aníta keypti kjúklinginn [sem húnfrumlag eldað hafði í gær]. 
     c.  *Aníta keypti kjúklinginn [sem eldað húnfrumlag hafði í gær]. 
     d.  *Aníta keypti kjúklinginn [sem eldað hafði húnfrumlag í gær]. 

Stílfærslu má beita í bæði aðal- og aukasetningum í íslensku en notkun 
stílfærslu er algeng í t.d. atvikssetningum (6a) og tilvísunarsetningum (6b).  

(6) a.  Jóna faldi sig [þegar hlaupið var ___ út í búð]. 
     b.  vinsæla söngkonan [sem glatað hefur ___ rödd sinni] 

Notkun stílfærslu hefur enga skýra merkingu og til dæmis hefur stíl-
færsla ekki áhrif á það hvort setning sé sönn eða ekki. Eins og fram hefur 
komið er stílfærsla greinilega tengd formlegu málsniði í íslensku (sjá t.d. 
Höskuld Þráinsson 2005 og Ásgrím Angantýsson 2011) og má því segja 
að gildi stílfærslu sé fyrst og fremst félagslegt, sbr. heitið stílfærsla. 
     Samkvæmt kenningum félagsmálfræðinnar eru tvær víddir, stílræn og 
félagsleg, sem hafa áhrif á það hversu oft málhafar nota formleg tilbrigði 
á borð við stílfærslu (t.d. Bell 1984:145, 151; Preston 1991). Stílræna vídd-
in nær yfir ólík málsnið sem tiltekinn málhafi beitir við ólíkar aðstæður 
þar sem sumar aðstæður stuðla að formlegu málsniði en aðrar einkennast 
af óformlegri málnotkun. Slík tengsl aðstæðna og málsniðs nefnist stíl- 
hliðrun (e. style shift) og hefur stílhliðrun ýmist verið tengd við það hversu 
meðvituð málnotkunin er (Labov 1972) eða hvernig málhafi lagar mál-
notkun að viðmælendum/áheyrendum (Bell 1984). Félagslega víddin end-
urspeglar hvernig bakgrunnur einstaklingsins og staða hans í samfélaginu 
mótar málnotkunina. Þannig eru vissir samfélagshópar líklegri en aðrir til 
að nota tilbrigði sem njóta virðingar í málsamfélaginu. Kenning Sankoff 

og Laberge (1978) um hinn svonefnda málmarkað (e. linguistic market -
place) tengir þessa vídd við það hversu mikilvægt málið er í lífi viðkomandi 
einstaklings. Mikilvægi tungumálsins í lífi einstaklinga ræðst t.d. af aldri 
þeirra og stöðu í samfélaginu og er kenningunni um málmarkaðinn m.a. 
ætlað að skýra hvers vegna kennari er líklegri til að nota formleg tilbrigði 
oftar en einstaklingur sem starfar á vettvangi sem krefst síður að viðkom-
andi hugi að málnotkun sinni. Formlegri málnotkun kennarans skýrist af 
því að hann hefur hærra gildi á málmarkaðnum en einstaklingur sem ekki 
þarf að huga að málnotkun sinni með sama hætti og því er ákveðin sam-
svörun milli gildis einstaklings á málmarkaðnum og málnotkunar hans.  
     Eins og greint var frá í undanfarandi kafla kemur stílfærsla fyrir í 
margvíslegu umhverfi í íslensku. Tilbrigðasvið (e. envelope of variation) stíl - 
færslu, þ.e. það setningafræðilega umhverfi sem hægt er að beita færsl-
unni í, er því nokkuð vítt sem gerir það að verkum að erfitt er að fullyrða 
að allar gerðir stílfærslu lúti nákvæmlega sömu lögmálum. Þannig má t.d. 
búast við að tíðni stílfærslu sé ólík í mismunandi setningafræðilegu um -
hverfi, í aðalsetningum og aukasetningum og eftir því hvort um er að færslu 
orðs eða setningarliðar. Rannsókn Wood (2011) sýndi einmitt fram á að 
ýmsir þættir geta skilyrt notkun stílfærslu að einhverju leyti, t.d. at kvæða -
gerð orða og setningarliða. Til að útiloka a.m.k. einhverja af þessum þátt-
um var ákveðið að taka aðeins mið af stílfærslu í sagnarsamböndum í til-
vísunarsetningum í þessari rannsókn. Með þessum hætti útilokum við 
t.d. að breytileiki í tíðni stílfærðra orða annars vegar og stílfærðra setning-
arliða hins vegar hafi áhrif á úrvinnslu þessarar rannsóknar og þá útilok-
um við jafnframt að munurinn á tíðni stílfærslu í aðalsetningum, auka-
setningum og mismunandi gerðum aukasetninga skekki niðurstöður.  
     Tilbrigðasviði stílfærslu í þessari rannsókn má skipta í þrennt: 

         i.  Vera + þolmyndarháttur (lh.þt. í þolmynd) 
             Dæmi: sem var sunginn (ekki SF)/sem sunginn var (SF) 
       ii.  Hafa + sagnbót 
             Dæmi: sem hefur sungið (ekki SF)/sem sungið hefur (SF) 
      iii.  Munu/Skulu + nafnháttur 
             Dæmi: sem mun syngja (ekki SF)/sem syngja mun (SF) 
                 sem skal syngja (ekki SF)/sem syngja skal (SF)  

Þessi uppsetning á rannsókninni hefur enn fremur þann kost að hægt er 
að leita að þessum mynstrum með sjálfvirkum hætti. Við greindum u.þ.b. 
11.000 dæmi af þessu tagi þar sem stílfærsla kom fram eða var möguleg 
og niðurstöður sem greint er frá í næsta kafla byggja á þessum gögnum. 

Þó að við teljum að þessi fyrsta tilraun okkar til að nota aðferð af þessu 
tagi gefi ágæta raun er rétt að fram komi að auðvelt er að hugsa sér ýmis 
atriði sem væri áhugavert að bæta við heildarmyndina í síðari rannsókn-
um, ekki síst í ljósi þess að Wood komst að því í sinni rannsókn að ýmsir 
þættir geta haft áhrif á tíðni stílfærslu. Við látum þó tiltölulega einfalda 
greiningu duga að þessu sinni en stefnum á að vinna með fleiri óháðar 
breytur í framtíðinni. 
 

4. Aðferðir 

Í þeirri rannsókn sem hér er til umfjöllunar er hlutfallsleg tíðni stílfærslu 
í þingræðum Steingríms J. Sigfússonar á árunum 1983–2019 rakin ár fyrir 
ár þar sem sjónum er beint að því hvað geti haft áhrif á að slík setn-
ingafræðileg formgerð sé notuð. Rannsóknin er unnin út frá textaskrá 
með öllum þingræðum Steingríms á tímabilinu og hlutfallsleg tíðni stíl-
færslu á hverju ári er reiknuð miðað við heildarfjölda setninga þar sem 
hægt hefði verið að beita henni. Hér er nauðsynlegt að taka fram að það 
er ekki hægt að útiloka áhrif ræðuskrifara á gögnin, þ.e. að Steingrímur 
hafi ekki skrifað allar ræðurnar sjálfur. Hins vegar horfðu höfundar á þó 
nokkuð margar myndbandsupptökur af Steingrími að flytja ræður og það 
var afar sjaldgæft að hann læsi þær upp beint af blaði svo höfundar eru 
nokkuð öruggir í afstöðu sinni um að gögnin endurspegli mál Steingríms 
með fullnægjandi hætti. Þá má einnig nefna að höfundar báru ræður úr 
málheildinni saman við myndbandsupptökur og afar lítil skekkja var í 
gögnunum. Vert væri að kanna nánar hvernig notkun stílfærslu tengist 
ólíkum ræðutegundum. Við höfum unnið litla forkönnun á þessu (Lilja 
Björk Stefánsdóttir og Anton Karl Ingason 2019) sem bendir til þess að 
sveiflur milli tímabila séu a.m.k. að einhverju leyti óháðar ræðutegund 
vegna þess að lífsleiðarmynstrið (helstu sveiflur upp og niður) er svipað í 
ólíkum ræðutegundum þó að undirbúnar ræður séu með meiri stílfærslu 
en svör. Sú könnun verður þó að teljast á svo miklu frumstigi að ekki er 
hægt að fullyrða um þetta án frekari rannsókna. 
     Þá tók fyrri höfundur greinarinnar viðtal við Steingrím til að afla frek-
ari upplýsinga5 og skýra breytingarnar nánar, en viðtalið var tekið upp og 
skráð orðrétt niður. Um hálfstaðlað eigindlegt viðtal (e. semi-structured 
interview) var að ræða þar sem höfundur var með nokkrar fyrirfram ákveðnar 
spurningar en leitaðist jafnframt við að fá viðmælanda til að tala sem mest 

og leiða viðtalið að einhverju leyti. Það var gert með það að leiðarljósi að 
einstaklingurinn, í þessu tilviki Steingrímur J. Sigfússon, væri virkur 
túlkandi veruleikans og að aðeins væri hægt að skýra athafnir hans með 
því að kanna hvaða merkingu hann legði í aðstæður sínar og reynslu (sjá 
t.d. Esterberg 2002 og Helgu Jónsdóttur 2013). Í viðtalinu var megin-
áhersla lögð á túlkun og upplifun Steingríms á mismunandi tímabilum á 
stjórnmálaferli hans en Steingrímur var einnig spurður stuttlega út í 
viðhorf til eigin málnotkunar sem og til málnotkunar almennt. Í þessu 
samhengi er nauðsynlegt að taka fram að mat á eigin færni er ónákvæmur 
mælikvarði hvað raunverulega færni varðar en sjálfsmat getur samt sem 
áður gefið ákveðnar vísbendingar um dulin viðhorf (e. implicit attitudes) 
ein staklinga. Þá ber að nefna að viðtalið var samt fyrst og fremst hugsað 
sem viðbótarupplýsingar við gögnin og við notum það aðeins þar sem ein-
stakar tilvitnanir úr því varpa ljósi á megindlegar niðurstöður.  
 

5. Þróun stílfærslu í máli Steingríms J. Sigfússonar 

Í þessum kafla verður fjallað um tíðni stílfærslu í máli Steingríms J. Sig -
fússonar á árunum 1983–2019. Áður en greint verður ítarlega frá nokkr -
um athyglisverðum tímabilum er gagnlegt að rýna í mynd 2, sem sýnir 
heildarþróun stílfærslu í máli Steingríms. 
     Fyrst ber að nefna að mynd 2 sýnir ekki reglulega S-kúrfu heldur má 
frem ur greina samfellda röð tímabila sem sýna mismunandi mynstur hvað 
varðar tíðni stílfærslu. Sökum þess að mynd 2 er byggð á umfangsmiklum 
gögnum sem dreifast tiltölulega jafnt yfir tímabilið 1983–2019, þó að örfá 
ár einkennist af gagnarýrð, er ólíklegt að þessi mynstur séu eins konar til-
viljanakennd frávik frá S-kúrfu. Þá má jafnframt líta á bæði umfang og 
eðli breytinganna á mynd 2 sem frekari rök fyrir því að ólíklegt sé að um 
frávik frá S-kúrfu sé að ræða. Hafa ber í huga að þrátt fyrir að breyting-
arnar séu nokkuð sveiflukenndar og þarfnist frekari útskýringa er greini-
leg samfella í þróun stílfærslu á tímabilinu. Tíðnin fer lægst niður í 33% 
og hæst í rúm 79% og þá getur hún sveiflast nokkuð hratt milli ára. Í 
þessu samhengi er gagnlegt að huga að því hvernig heildarþróunin liti út 
ef hún væri aðeins byggð á tveimur tímabilum, eins og algengt er í rann-
sóknum á lífsleiðarbreytingum. Mynd 2 sýnir að mikilvæg gögn hefðu 
glatast ef við hefðum aðeins fyrsta og síðasta árið í stað þrjátíu og sex sam-
felldra ára.  

5.1 Fyrstu árin á þingi: 1983–1990 

Steingrímur J. Sigfússon var kosinn á Alþingi árið 1983, þá aðeins 28 ára 
gamall,6 sem þingmaður Norðurlands eystra fyrir Alþýðubandalagið. 
Áður hafði Steingrímur stundað nám við Háskóla Íslands þar sem hann 
lærði jarðfræði og uppeldis- og menntunarfræði, en auk þess hafði hann 
meðal annars starfað sem vörubílstjóri og sem íþróttafréttamaður hjá 
RÚV (Alþingi, e.d.). Steingrímur var því ungur og tiltölulega óreyndur 
þegar hann hóf þingsetu og jafnframt var stundum haft orð á því að hann 
kæmi úr afskekktri sveit og bæri það jafnvel með sér (sjá t.d. Friðrik 
Indriðason 1989), en Steingrímur er fæddur og uppalinn á bænum Gunnars -
stöðum í Þistilfirði (Alþingi e.d.).  
     Samkvæmt kenningu Sankoff og Laberge (1978:240–241) um mál -
markaðinn eru tengsl milli þess hvernig einstaklingur talar og félagslegrar 
stöðu hans. Það er vegna þess að félagsleg staða (i) einstaklingsins, sem og 
(ii) þeirra sem standa honum næst, á hvort tveggja þátt í því að ákvarða 

Mynd 2:  Þróun stílfærslu í máli Steingríms J. Sigfússonar á árunum 1983–2019.

6  Alþingiskosningarnar 1983 voru í apríl og Steingrímur er fæddur 4. ágúst 1955 svo 
hann var í rauninni 27 ára þegar hann hóf þingsetu en hér og framvegis í greininni verður 
aldur Steingríms miðaður við almanaksár.

gildi viðkomandi á málmarkaðnum og notkun formlegra tilbrigða tengist 
því. Þannig er einstaklingur sem hefur hátt gildi á málmarkaðnum líklegri 
til að nota formleg tilbrigði en sá sem hefur lægra gildi. Eðli málsins sam-
kvæmt hefur manneskja sem gegnir ábyrgðarstöðu, eins og t.d. þingmenn 
Alþingis gera, hátt gildi og þá má jafnframt telja að ungur aldur Stein gríms, 
sem og félagslegur bakgrunnur hans, hafi enn fremur aukið gildi hans 
þegar á Alþingi var komið. Því er ekki ekki að undra að málnotkun Stein -
gríms sé frekar formleg fyrstu ár hans á Alþingi.  
     Eins og sjá má á mynd 3 er tíðni stílfærslu almennt fremur há á tíma bil -
inu og fer hæst upp í 79% árið 1984, enda er ekki ólíklegt að Stein grímur 
hafi upplifað aðstæður þannig að hann þyrfti að sanna sig sem þing maður 
og formleg málnotkun er ein leið til þess. Þá má einnig vera að Steingrímur 
hafi verið óvenju meðvitaður um málnotkun sína á þessum tíma en sam-
kvæmt Labov (1972:208) getur aukin meðvitund um málnotkun stuðlað að 
notkun formlegra tilbrigða, þ.e. formlegu málsniði. Hér er þó nauð synlegt 
að taka fram að útreikningur á hlutfallslegri notkun stílfærslu á fyrstu 
árum Steingríms á þingi er byggður á fremur litlu magni af gögnum og það 
kann að skekkja niðurstöður. Til að mynda hélt Steingrímur 39 ræður á 
Alþingi árið 1983 og 99 ræður árið 1984 en annars er fjöldi ræðna fyrir 
hvert ár yfirleitt á bilinu 200–400.  

Mynd 3:  Þróun stílfærslu árin 1983–1990.

Hl
ut

fa
lls

le
g 

no
tk

un
 s

tíl
fæ

rs
lu

Ártal



     Steingrímur gegndi stöðu landbúnaðar- og samgönguráðherra á árun-
um 1988–1991 og á þeim tíma er tíðni stílfærslu mjög há og fer hæst upp 
í 76% árið 1989. Tíðni stílfærslu er þó fremur há á þessum árum almennt 
og ekki er hægt greina afgerandi breytingar á málsniði þegar hann gegnir 
ráðherrastöðu á þessum tíma.  
 

5.2 Lækkandi tíðni stílfærslu árin 1991–2004 

Á árunum 1991–2004, þegar Steingrímur er 36–49 ára, má greina hæga 
en nokkuð kerfisbundna lækkun á tíðni stílfærslu. Þar sem stílfærsla er 
tengd formlegu málsniði í íslensku (Höskuldur Þráinsson 2005:581) má 
túlka þessa þróun sem breytingu í átt að óformlegra málsniði. Sjá mynd 4. 
     Eins og greint hefur verið frá gerir kenning Sankoff og Laberge um 
málmarkaðinn grein fyrir tengslum notkunar á formlegum tilbrigðum og 
gildis einstaklingsins á málmarkaðnum og að einstaklingur sem hefur hátt 
gildi á málmarkaðnum sé líklegri til að nota formleg tilbrigði en sá sem 
hefur lægra gildi. Í þessu samhengi ber að nefna að rétt eins og félagsleg 
staða getur gildi einstaklings á málmarkaðnum breyst á lífsleiðinni og auk 
þess gerir málmarkaðurinn ólíkar kröfur til einstaklinga eftir t.d. aldri 
þeirra og reynslu. Unglingar og ungmenni eru til dæmis líklegasti hópur-

Mynd 4:  Þróun stílfærslu árin 1991–2004.

inn til að nota óformlegt málsnið og samkvæmt kenningu Sankoff og 
Laberge er það vegna þess að málmarkaðurinn gerir minnstar kröfur til 
þessara einstaklinga (Wagner 2012:375). Fólk á miðjum aldri virðist hins 
vegar stundum hafa tilhneigingu til að hverfa aftur til óformlegs málsniðs 
æskunnar og er þá stundum talað um málfræðilegt uppgjör (e. linguistic 
retrenchment) einstaklinga sem upplifa minni kröfur frá málsamfélaginu 
eftir að hafa unnið sér ákveðinn sess í samfélaginu (Chambers 2003:195; 
sjá einnig MacKenzie væntanlegt). 
     Lækkandi tíðni stílfærslu í máli Steingríms á árunum 1991–2004 kann 
að vera merki um slíkt uppgjör í ljósi þess að á þessum tíma er Stein -
grímur að sigla milli aldursskeiða, frá því að vera tiltölulega ungur þing -
maður yfir í að vera miðaldra, en á þessu tímabili er Steingrímur 36–49 
ára, og orðinn nokkuð öruggur í sinni stöðu á þingi. Þar með þarf Stein -
grímur ekki að sanna sig með sama hætti og þegar hann var ungur og 
nýsestur á Alþingi og málnotkunin verður þar með afslappaðri. Í viðtali 
sem fyrri höfundur tók við Steingrím var hann spurður hvort hann fyndi 
fyrir því að hafa orðið afslappaðri í stöðu sinni sem þingmaður með árun-
um. Samkvæmt Steingrími var það einmitt tilfellið:7 

(7)  Já, það er ekki vafi. Ég býst við að hraðasta breytingin hafi orðið á 
fyrstu árunum. Þá er maður óöruggari eins og eðlilegt er og fór sjaldnar 
blaðlaust í ræðu. 

Það að Steingrímur hafi sjaldnast farið blaðlaus í ræðustól á fyrstu árum 
hans á Alþingi kann að skýra fremur mikla notkun stílfærslu í upphafi 
þingferilsins, sbr. umfjöllun í kafla 5.1, enda er stílfærsla talsvert algengari 
í ritmáli en í talmáli (sbr. Höskuld Þráinsson 2005:581–582). 
 

5.3 Aukin tíðni stílfærslu á árunum 2005–2007 

Hægt er að greina nokkuð athyglisverða breytingu í máli Steingríms á 
árunum 2005–2007, þegar Steingrímur er 50–52 ára gamall. Árið 2005 er 
tíðni stílfærslu 46% en árið 2006 fer tíðnin upp í 53%, sem er töluverð 
aukning frá einu ári til annars. Tíðni stílfærslu lækkar lítillega árið 2007 
og fer í 51% en samt sem áður er um nokkra aukningu að ræða á notkun 
stílfærslu á þessu tímabili. 

7  Dæmi sem sýnd eru í þessum kafla eru úr viðtali fyrri höfundar við Steingrím 2. 
mars 2017 (sjá kafla 4).



Mynd 5: Þróun stílfærslu árin 2005–2007. 
 
     Sú þróun stílfærslu sem sýnd er á mynd 5 er ekki aldurstengd breyting 
þar sem málhafar virðast fremur hafa tilhneigingu til að draga úr notkun 
formlegra tilbrigða þegar líða tekur á ævina, sbr. umfjöllun í kafla 5.1, og 
því kann að vera gagnlegt að líta til ytri aðstæðna á þessum tíma í lífi Stein -
gríms. 

Þann 24. maí árið 2007 hóf Samfylkingin ríkisstjórnarsamstarf með 
Sjálfstæðisflokknum. Þar með urðu Vinstri græn, með Steingrím í broddi 
fylkingar sem formann, stærsti flokkur stjórnarandstöðunnar. Vel má vera 
að þessar aðstæður hafi gert það að verkum að Steingrímur upplifði sig í 
meira ábyrgðarhlutverki en áður og þess vegna spurðum við hann sérstak-
lega út í það:8 

(8)  Mér fannst eins og ég bæri meiri ábyrgð, maður var allavega kominn 
með stærra hlutverk. 

Þá hafði ekki síður áhrif að næststærsti flokkur stjórnarandstöðunnar, á 
eftir Vinstri grænum, var Framsóknarflokkurinn, sem þá var að koma 

8  Yfirlesari spyr hvort ræður Steingríms hafi oftar verið skrifaðar á þessum tíma og 
hvort hann hafi verið spurður út í það í viðtalinu. Við spurðum hann ekki um þetta en við 
horfðum á myndbandsupptökur af þó nokkuð mörgum ræðum og það var afar sjaldgæft að 
hann læsi beint upp af blaði.

lask aður úr ríkisstjórnarsamstarfi með Sjálfstæðisflokknum. Samkeppni 
frá Framsóknarflokknum var því e.t.v. minni fyrir vikið. 

(9)  Það er ekki hátt á þeim risið. 

Í viðtalinu kom einnig fram að Steingrímur hafi verið orðinn verulega 
áhyggjufullur yfir þróuninni í efnahagsmálum á þessum tíma og því hafi 
hann skrifað margar greinar um þær hættur sem hann taldi að steðjuðu að 
efnahagslífinu. Steingrímur varð því fyrirferðarmikill í stjórnmálaumræð -
unni á þessum tíma og þá var hann jafnframt oft kallaður til af fjölmiðlum 
sem eins konar andsvar við ríkisstjórninni og efnahagsstefnu hennar. Þá 
má einnig nefna að Vinstri græn bættu við sig töluverðu fylgi í þingkosn-
ingunum árið 2007 og þingmönnum þeirra fjölgaði  úr fimm í níu. Hvað 
fylgisaukninguna varðar sagði Steingrímur m.a.: 

(10)   [Eftir þingkosningarnar 2007:] Þá hafi fólk hætt að reyna að afskrifa 
okkur, að tala okkur niður sem einhvern smáflokk sem engu máli 
skipti. Það var nú tilhneigingin til að reyna að afgreiða okkur þannig 
á fyrstu árunum. 

(11)   Svo förum við að sækja í okkur veðrið í aðdraganda kosninganna 
2007 og vinnum alveg ágætan sigur þá og þá eiginlega breytist um -
ræðan um okkur og eftir kosningarnar 2007 gerist þetta sem við vor -
um að tala um, við urðum forystuafl stjórnarandstöðunnar og þá þagn-
ar þessi umræða mest. Enda átti annað eftir að koma í ljós. 

Aukin ábyrgð og breytt hlutverk Steingríms í kjölfar þingkosninganna árið 
2007 kann því að skýra þessa miklu aukningu á notkun stílfærslu, enda er 
ljóst að talsverðar breytingar urðu á bæði félagslegri stöðu Stein gríms, 
sem og gildi hans á málmarkaðnum. Hann var að vinna sig upp í frekara 
forystuhlutverk og vandaði sig sennilega meira vegna þess. 
 

5.4 Breytingar árin 2008–2012 

Á árunum 2008–2012 má greina athyglisverðar breytingar á tíðni stíl-
færslu í máli Steingríms. Á þessu tímabili fer hlutfall stílfærslu hækkandi 
og nær hámarki á þessu tímabili árin 2010–2012 í rúmlega 63%, sem er 
áhugaverð þróun í samanburði við þróunina á árunum 1991–2006, sbr. 
umfjöllun í kafla 5.2. Mynd 6 sýnir þróun stílfærslu í máli Steingríms á 
tímabilinu. 

Rétt eins og með þróun stílfærslu milli áranna 2005–2007 er ólíklegt að 
breytingin sem sést á mynd 6 sé aldurstengd, þar sem um er að ræða þróun 
í átt að formlegra málsniði, og því er aftur nauðsynlegt að líta til ytri að -
stæðna. Frá 30. apríl 1991 til 1. febrúar 2009 var Steingrímur þingmaður 
stjórnarandstöðu, fyrst sem þingmaður/þingflokksformaður Alþýðu -
banda lagsins9 og síðar sem formaður Vinstri grænna. Færa má rök fyrir 
því að félagsleg staða þingmanna í stjórnarandstöðu sé á vissan hátt önnur 
en þeirra sem eiga aðild að ríkisstjórn.  
     Segja má að árið 2008 sé merkilegt ár í Íslandssögunni, sér í lagi síðari 
hluti þess. Í október árið 2008 lýstu þrír stærstu viðskiptabankar Íslands 
yfir greiðsluþroti og er hrun bankanna yfirleitt talið marka upphaf efna-
hagskreppunnar á Íslandi. Ljóst var að við tæki erfiður tími og voru lands-
menn margir hverjir æfir út í stjórnvöld sem þóttu hafa brugðist skyldum 
sínum og ábyrgð. Íslendingar fjölmenntu á Austurvöll til að mótmæla 
ríkis stjórninni sem varð til þess að ríkisstjórn Sjálfstæðisflokksins og 
Sam fylkingarinnar hrökklaðist frá völdum snemma árs 2009 (Guðni Th. 
Jóhannesson 2009:7–9). Við tók ríkisstjórn Samfylkingarinnar og Vinstri 
grænna þar sem Steingrímur var fjármálaráðherra frá 1. febrúar 2009 til 

Mynd 6: Þróun stílfærslu árin 2008–2012.

9  Steingrímur var formaður þingflokks Alþýðubandalagsins árið 1987–1988.

loka árs 2011, ásamt því að gegna stöðu sjávarútvegs- og landbúnaðar ráð -
herra frá 1. febrúar 2009 til 10. maí sama ár. 
     Árið 2009 var Steingrímur því skyndilega kominn í mikla ábyrgðar -
stöðu sem ráðherra í landi sem var að ganga í gegnum gífurlega erfitt 
tíma bil. Varla er orðum aukið að segja að félagsleg staða hans hafi breyst 
tiltölulega mikið á skömmum tíma og að þar með hafi gildi hans á mál -
markaðnum aukist, enda er ljóst að orð Steingríms höfðu mikið vægi í opin-
berri umræðu á þessum árum. Þegar Steingrímur var spurður út í þetta 
tímabil sagði hann m.a.: 

(12)   Verkefnin sem ég var í voru mjög erfið og margt af því sem maður 
var að leggja til var alveg svakalegt. Ég var auðvitað að leggja fram og 
tala fram fyrir alveg svakalegum málum, sem var alveg blóðugur 
niðurskurður og skattahækkanir sem undir venjulegum kringum -
stæð um er allt annað en maður varð bara að láta sig hafa það því það 
var ekkert annað að gera. 

Í ljósi þess að tíðni stílfærslu nær hámarki á þessum árum má segja að 
ábyrgðarhlutverk Steingríms endurspeglist í málfari hans sem verður 
formlegra en áður. Þó kunna fleiri þættir en breytingar á félagslegri stöðu 
Steingríms og þar með gildi hans á málmarkaðnum að hafa áhrif hér. Í 
kjölfar efnahagshrunsins varð almenningur á Íslandi að mörgu leyti bæði 
meðvitaðri og gagnrýnni á störf Alþingis og þeirra sem þar fara með völd. 
Eins og áður segir telur Labov (1972:208) formlega málnotkun tengjast 
því hversu meðvitaður málhafinn er um málnotkun sína og að aukin með -
vitund stuðli að formlegra málsniði. Þannig má telja líklegt að það að vera 
undir smásjá almennings sem og fjölmiðla hafi gert Steingrím með vitaðri 
um málnotkun sína og að aukin meðvitund hans komi fram með þessum 
hætti, þ.e. með aukinni notkun stílfærslu.  
 

5.5 Lækkandi tíðni stílfærslu árin 2013–2016 

Árið 2013 fer tíðni stílfærslu niður í 55% sem er töluverð lækkun frá árun-
um á undan, sbr. umfjöllun í undanfarandi kafla. Árið 2012 er tíðni stíl-
færslu 63% og því er ljóst að um töluverða lækkun er að ræða á aðeins einu 
ári og hún er sérlega áhugaverð því árið 2013 markar einnig ákveðin þátta-
skil í lífi Steingríms með þingkosningum sem voru haldnar í maí það ár. 
Úrslit kosninganna voru þau að ríkisstjórn Samfylkingarinnar og Vinstri 
grænna tapaði meirihluta og við tók ríkisstjórn Framsóknarflokksins og 
Sjálfstæðisflokksins. Sama ár tilkynnti Steingrímur að hann myndi ekki 

bjóða sig fram til áframhaldandi formennsku Vinstri grænna og þar með 
lauk samfelldri formennsku Steingríms frá stofnun flokksins árið 1999. Á 
mynd 7 má sjá þróun stílfærslu í máli Steingríms á tímabilinu. 
     Þótt Steingrímur hafi haldið þingmennsku áfram hafði hann að vissu 
leyti stigið úr sviðsljósinu og var kominn úr því mikla ábyrgðarhlutverki 
sem hafði einkennt árin á undan. Því er ljóst að félagsleg staða Steingríms 
breyttist talsvert í kjölfar þingkosninganna árið 2013 og þar með gildi 
hans á málmarkaðnum. Það kann að skýra þessa breytingu í átt að óform-
legra málsniði. Í viðtali fyrri höfundar við Steingrím hafði hann þetta að 
segja um árið 2013: 

(13)   Ég var alveg búinn að fá nóg í þeim skilningi og mín fyrsta hugsun 
var einfaldlega sú að nú tek ég mér pásu, hvíli mig og dreg andann 
og safna kröftum. 

Sú lýsing að árið 2013 hafi hvíld tekið við af annasömum tíma í eldlínu 
íslenskra stjórnmála passar ágætlega við greiningu í þá veru að jákvæð 
fylgni sé milli gildis einstaklings á málmarkaðnum og þess hversu líklegur 
viðkomandi er til að nota stílfærslu. Þá má einnig vera að Steingrímur hafi 
ekki verið eins meðvitaður um mál sitt á þessum tíma þar sem hann var 
ekki lengur ráðherra eða formaður þingflokks og þar með ekki undir smá -

Mynd 7: Þróun stílfærslu árið 2013–2016.

sjá almennings að sama marki og árin áður. Því samræmist þessi breyt ing 
á málsniði einnig kenningum Labovs (1972) sem gerir grein fyrir tengsl -
um meðvitundar málhafans um málnotkun sína og vals á málsniði.  

Tíðni stílfærslu í máli Steingríms heldur áfram að lækka á þessum 
tíma og fer lægst niður í 33% árið 2016. Á árunum eftir þetta hækkar hlut-
fallið aftur en það gerist samhliða því að ræðum Steingríms fækkar mikið 
og gögn af því tilbrigðasviði sem við vinnum með eru í raun það rýr að 
erfitt er að draga skýrar ályktanir af þeim. Við látum það bíða betri tíma 
en getum velt því almennt upp hvort Steingrímur hafi á þessum síðustu 
árum þingferilsins ekki stigið í ræðustól nema þegar honum þótti það 
einkar mikilvægt. Til að skoða það tímabil betur þyrfti helst að víkka út 
tilbrigðasviðið og freista þess að fá þannig fleiri máldæmi og e.t.v. mætti 
einnig greina nánar hvers eðlis ræðuhöld hans voru á þeim tíma.  

 

6. Niðurlag 

Þegar tíðni stílfærslu í þingræðum Steingríms J. Sigfússonar á árunum 
1983–2019 er borin saman við breytingar sem urðu á félagslegri stöðu 
Steingríms á tímabilinu lítur út fyrir að talsverð samsvörun sé þar á milli. 
Tíðni stílfærslu hækkar verulega á þeim árum sem Steingrímur gegnir 
ráðherraembætti og hún minnkar greinilega árið sem hann missir ráðherra -
stöðu sína og hættir sem formaður Vinstri grænna. Einstaklingsbundin 
lífsleiðarbreyting, eins og sú sem greint var frá hér, virðist því stýrast að 
verulegu leyti af ýmsum viðburðum í lífi einstaklingsins og þess vegna 
eru lífsleiðarbreytingar sveiflukenndari í eðli sínu en almennar málbreyt-
ingar milli kynslóða sem og aldursbundin málmynstur þar sem samfélagið 
í heild tekur þátt í þeirri þróun sem á sér stað. 
     Niðurstöður þessarar rannsóknar eru því til marks um að há tímaupp-
lausn sé mikilvæg í rannsóknum á einstaklingsbundnum lífsleiðarbreyt-
ingum enda er ljóst að mikilvægar staðreyndir hefðu glatast hefði rann-
sóknin verið byggð á t.d. samanburði tveggja tímapunkta í stað þess að 
unnið væri með gögn frá hverju ári á samfelldu tímabili. Enn fremur felst 
í þessum niðurstöðum áminning um að máli skiptir að nota bæði megind -
legar og eigindlegar aðferðir eftir því sem við á. Eigindleg innsýn er stund- 
um nauðsynleg þegar megindlegar sveiflur eru túlkaðar vegna þess að eig-
indleg gögn veita ákveðna dýpt sem megindleg gögn skortir. 
     Þessi rannsókn er að sjálfsögðu ekki lokaorðið um félagsmálfræðilega 
eiginleika stílfærslu heldur skref í átt að frekari rannsóknum. Áhugavert 
væri að bera aðferðir af þessu tagi að fleiri eiginleikum stílfærslu, þar á 

meðal hvernig hún birtist í ólíkum setningagerðum, hjá fleiri málhöfum 
og í margvíslegum tegundum ritmáls og talmáls. Vafalaust væri einnig 
verðmætt að rannsaka betur áhrif af fleiri óháðum breytum. Við stefnum 
að því að vinna að þessum markmiðum í framtíðinni. 

summary 

‘Individual lifespan change: The development of Stylistic Fronting in 
Steingrímur J. Sigfússon’s parliament speeches’ 

This study investigates the variable use of Stylistic Fronting (SF) in Icelandic in the speech -
es given by parliament member Steingrímur J. Sigfússon between 1983–2019. The analysis 
makes use of a high-definition approach to individual-specific lifespan change where the 
use of SF is measured continuously throughout a career that spans decades. We show that 
this high time resolution is critical for studies of lifespan change and we furthermore dem -
on strate that it is essential to pay attention to qualitative aspects of the life of the speaker 
in question, in addition to the fine-grained quantitative picture that is revealed by studying 
thousands of speeches. In this case, qualitative detail was included by interviewing the 
speaker whose language was being examined. 

